
96

Amira ancon ciù sciù (così sta scrîto)

L'armâ çeleste tuttta[sic] in ordenanza.

Ærze ri œuggi Gofredo, e un’infinito

Ezerçito con are in lontananza

O vedde, e son tre squadre in quello sito

Divise in âtre tre, (che a nostra usanza

Fan nœuve) ma tant'è, e tanto fù;

Lê mæsmo de mirâ no ne pœu ciù.

E chiña ri œuggi imbarlughæ, poi torna

Ri ærze, e no vedde ciù quelle sprendô

Ma vôzendori a i sò, vè che retorna

In tutti de vittoria ro favô.

Gran seguito d'amixi ro contorna.

(Diggo Rinaldo, chi fa bon lavô)

Ro Generá, chi ne vœu uscî da vero

Arranca ra bandera dall'Ærfero.

E avanza pe ro primmo sciù ro ponte;

Ma ghe trœuva ro tœuxego a traverso,

Ro quæ fero de cœu con re moen pronte

Ghe contrasta de drîto, e de reverso;

A quelli che stan lì con re moen zonte

Dixe: taggæ, che no son chì per scherso,

E lê resiste vœu, lê tutto solo,

Comme quello Roman d'un œuggio solo.

Ma vedendo Rinaldo resolûo

Vegnî, e a ra só vegnûa tutti scappá,

O dixe: Addio vexin che me stramûo,

Che ra vitta saræ chì spremessâ;

E zà che son casaña de vellûo

Posso ancon fâ dre mæ: lasciemmo andâ.

(O dixe) e intanto ro Signor dra guerra

Ærbora ra bandera sciù ra terra.

Ra bandera de Cristo fa bombæra

Sciù re mure acquistæ con guerra santa;

Pâ che ro Sô con luxe in lê ciù cæra

Sprende, e de ciù coroî tutta o l'ammanta:

Drento ro ventixœu ghe fa gazæra:

E, Vittoria, vittoria in fin se canta:

Vittoria êco responde a doggia voxe,

Adora ra çittæ ra santa Croxe.

Ra çittæ, no ra gente, che tra tante

Gh'è ancon chi fa dro bravo, e l'insolente:

Un de questi è ro cancaro d'Argante,

Chi s'apponde a Tancredi a lê presente;

Ma o no pœu fâ che ancora lê no ciante

Ro ponte sciù re mure da Ponente,

Poi ra bandera; e, Sarvi, e meggioræ,

Cantando: son de çà. (digghe) E ch'a træ.

Ma là verso scirocco, e mêzogiorno,

Raimondo de Guascogna ommo avanzaoù,

Con ra sò gente da ro fâ dro giorno,

E ra torre sta ancora descostaoù,

Perchè ro Ræ de drento o l'ha d'intorno

Dri sò ro corpo in guerra ciù ostinaoù;

E siben lì ciù antiga è ra muraggia,

E' ciù provista a i corpi de battaggia.

